
Aus dem Gedichtband «Gschänk-Truckli»: Rita Frank-Fuchs, Gedichte - Fredi Businger, Strukturen

Eysi Sprach

Wer schimpft, dä duäd z Nidwaldä pfutterä.
Innärä Fläschä seid mä Gutterä.
Wärtloses Zeyg isch ugänti Ruschtig.
Wennd uifzogä bisch, bisch eifach luschtig.
Äs Tschuipili Goofä isch ä Schar Chind.
Summ sägid ihrem Chopf nur Grind.
Ä Biuämästruiss, das isch ä Mäiä.
Rahm schwingä heisst hiä Neydlä bläiä.
Ä Pläder Schnee, das isch ä huifä.
Firtrinkä sägid gwissnig suifä.
Der Horner isch der Februar.
Gwiss bimeid heisst: Äs isch wahr!

Fir Aigäblick seisch hiä äs Schutziii.
Und gisch ä Kuss, de gisch äs Schmutziii.
Äs Heitil Veh isch nur eis Stuck.
Imänä Fait seisch Rumpf, seisch Buck.
Äs Gusi nooched, äs Uwätter chund.
Bi eys da paitscht ä jedä Hund.
Im Südwind sägid miär nur Feen.
Und wunderbar heisst: Huärä scheen!
Summ dunkt äs, eysi Sprach seyg ruich.
Das isch nid wiäscht, das isch so Bruich.
Soo teend Nidwaldner Dialäkt.
Und eysi Sprach verdiänd Respäkt!

